
শুৱায় যে নুশুৱায়  সোণ-পোৱালমণি

 উলিয়াই উলিয়াই চাওঁ।

শুৱায় নে নুশুৱায়  মোৰ ধন লাহৰীক

 আগ-পিছ কৰি চাওঁ॥৬৬৷



নাও হেঙুলীয়া,  বঠা হেঙুলীয়া,

 আৰু হেঙুলীয়া ছৈ।

চেনাইৰে মূৰৰে  জাপি হেঙুলীয়া,

 বিজুলী বাঁহৰ দৈ॥৬৭।



আবেলি বেলিকা  জিকা ফুল ফুলিলে,

 মাৰে মোৱা মাছে জাকি।

আমাৰে লাহৰী  গাৱঁলৈ ওলালে,

 লগৰ সমনীয়া সাখী॥৬৮।



কিনো হাত দুখনি,  কিনো ভৰি দুটি,

 কিনো ঐ সুৱলা মাত।

ৰ’দ পাই জিলিকে  তোমাৰ গাল দুখনি,

 হাঁহিটিত জিলিকে দাঁত॥৬৯।



ডিঙিৰে গেজেৰা,  মুখৰে চকলা,

 বুকুতে এতোলা সোণ।

জীৱনে-মৰণে  কেনেকৈ পাহৰিম

 সৰুটী চেনাইৰে গুণ॥৭০।

		 এই পৃষ্ঠাটো শেষবাৰৰ কাৰণে ১০ জুন ২০২৩ তাৰিখে ২১:২৪ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

